
Contigo Navarra-Zurekin Nafarroa talde parlamentarioari atxikitako foru parlamentari Miguel Garrido Sola jaunak, Legebiltzarreko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatu eta bozkatzeko: 
Zioen azalpena. 
2008ko krisiaren eta "austerizida" deitu ohi zaion horren kudeaketaren porrotaren ondoren, agerian geratu zen liberalismo dogmatikoak ezin zuela kudeaketa egokia egin ez ziklo ekonomikoaren goranzko etapetan ez beheranzko etapetan. Ikaskuntza horren ondorioz, Europan, COVID-19aren eta Ukrainako inbasioaren ondoriozko krisiak erabat desberdin kudeatu dira, eta emaitza ere oso desberdina izan da. 
Hala eta guztiz ere, krisi honetan agerian geratu dira zuzendu beharreko hutsune argi batzuk. Hornidura-kate globala apurtu zenean, gure industria hornidurarik gabe geratu zen; gaitasun industrialik ez zegoenez, ezin izan genuen geure burua oinarrizko elementuz hornitu, esaterako, NBE edo arnasgailuz; eta Ukrainako inbasioak ale-falta ikaragarria eragin zuen, baita nekazaritzako elikagaien katean ezinbestekoak diren beste produktu batzuena ere, eta horren ondorioz prezioak izugarri igo ziren, sektore osoa arriskuan jarriz. Horri gehitu behar zaio teknologia-lehiari dagokionez Europak duen atzerapen orokorra, Estatu Batuak eta Txina arlo horretan hegemonia lortzeko elkarren aurka ari diren bitartean. 
Gogoeta horren ondorioz, zorraren lehen mutualizazioa antolatu zen Europan, eta, horri esker, NGEU funtsak sortu ziren. Funts horien helburua da botere publikoek estatu kideen eta horiek osatzen dituzten lurraldeen modernizazio ekonomikoa eta soziala sustatzea, bai eta sektore estrategikoak bultzatzea ere, etorkizunean garatu daitezen.
Politika ekonomikoaren paradigma-aldaketa eta horren arrakasta material agerikoa oinarri hartuta, eta krisi horretan agerian jarritako hutsuneei erantzuteko asmoz, honako erabaki-proposamen hau proposatzen dugu:
· Nafarroako Parlamentuak Nafarroako Gobernua premiatzen du lidergo argia egin dezan gure ekonomiaren eta gizartearen etorkizunerako estrategikoak diren sektoreen garapenaren plangintzan eta zuzendaritzan, bere eskumen-eremuan burujabetza estrategiko handiagoa sustatuz.
· Nafarroako Parlamentuak Nafarroako Gobernua premiatzen du garapen-eredu argi bat ezar dezan, berdintasunean, inklusioan eta gizarte ongizatean, ingurumen-jasangarritasunean eta lurralde-kohesioan oinarritua.
· Nafarroako Parlamentuak Nafarroako Gobernua premiatzen du tresnak sor ditzan eta egun daudenak garatu ditzan, parte hartzeko eta zuzenean erabakitzeko ahalmena izate aldera gure ekonomiaren eta gizartearen etorkizunerako estrategikoak diren sektoreetako eragile giltzarrietan.

